
ЯПОН УЛСАД ТӨВТЭЙ “МОНГОЛЫН ЭКОЛОГИЙН  МЭДЭЭЛЛИЙН ТӨВ” 

ТӨРИЙН БУС БАЙГУУЛЛАГЫН ТЭРГҮҮН ХИДЕО НИШИДА ” ГОВЬСҮМБЭРИЙН 

ТӨЛӨӨ” МЕДАЛИАР ШАГНАГДЛАА. 

 

Япон улсын  иргэн доктор Хидео Нишида нь “Монголын экологийн 

мэдээллийн төв” Төрийн бус байгууллагыг Япон улсад үүсгэн байгуулж  2008 

оноос хойш Япон Монголыг холбосон хүүхэд залуусыг экологид ээлтэй  зан үйлд  

сургахад чиглэсэн сайн  дурын ажил  эрхэлж байна. 

Тэрээр 2015 оноос хойш манай аймагтай  идэвхтэй хамтран ажиллаж байгаа 

бөгөөд түүний тус аймагтай хамтран хэрэгжүүлсэн ажлаас дурьдвал: 2016-2017 

онд “Сүмбэр гарден” цэцэрлэгт хүрээлэнгийн өргөтгөлийн 4 га талбайд нэн 

шаардлагатай байсан гүний худаг гаргах, усалгааны нөөцийн сав байрлуулж 

хоолой татах ажилд 40 орчим сая төгрөгийн хөрөнгийг хандивлагчдаас босгож 

санхүүжүүлэх ажил зохион байгуулсан. Мөн  Аймгийн төв цэцэрлэгт хүрээлэнгийн 

өргөтгөл хэсэгт нарс, улиас, голт бор, хайлаас, улаан сухай, шар хуайс, далан 

хальс зэрэг 10 гаруй төрлийн мод сөөгний 12 000 суулгацыг хөрөнгийн асуудлыг 

шийдвэрлэн үе шаттайгаар дэмжлэг болгон авч өгсөн билээ. 

Тэрээр орон нутаг дахь  хүний нөөцийн чадавхийг бэхжүүлэх, сургаж 

дадлагажуулах ажилд голлон анхаарч   МУБИС-ийн Байгалийн ухааны сургуулийн 

Ургамлын судалгаа, сургалт арга зүйн төвтэй Говьсүмбэр аймгийг холбон өгч  

багш судлаачидтай 2018 оноос хамтран  жил бүр хавар намрын улиралд  орон 

нутгийн  мод тарих сонирхолтой ард иргэд, оюутан сурагчид болон хашаандаа мод 

тарьж аж ахуй эрхэлж буй иргэд, ойн ангийн албан хаагчдыг хамарсан онол  

практик  хосолсон шаталсан арга зүйн сургалтыг  зохион байгуулсаар  ирсэн 

бөгөөд  давхардсан тоогоор 1300 гаруй  хүнийг сургалтад  хамруулж  бүх нийтээр 

мод тарих  ажилд  оролцуулсан байна. 

Цөлжилтөд хүчтэй нэрвэгдэж буй хуурай хээрийн бүс нутагт орших тус 

аймагт  цөлжилттэй тэмцэх, ногоон байгууламж нэмэгдүүлэх мод тарих ажлыг  

дэмжин  олон зуун иргэдийг  сурган дадлагажуулж мод тарих хөдөлгөөнд  татагдан 

ороход дэм өгч  ажиллаж байгаа хөдөлмөр зүтгэлийг нь үнэлэн 2022 оны Мод 

тарилтын ажлын өмнөх ээлжит сургалтаа иргэд, хүүхэд багачуудад  зохион 

байгуулж байх үеэр нь Япон улсын иргэн Х.Нишидаг “Говьсүмбэрийн төлөө” 

медалиар Иргэдийн Төлөөлөгчдийн хурлын дарга Ш.Билэггүмбэрэл  шагнаж 

урамшуулсан  байна. 

 

 

 

 

 

 

 

 

 



 

 

 

 



 

 



 

 

 

 



 

 

 











 

 

 

 



 

 

 

 

 

 

 

 

 


